
um skipun prestakalla.
Frá meiri hlutanum.

Nefndin hefir ekki getað orðið á eitt sátt i þessu máli. Að visu kannast meiri 
og minni hluti nefndarmanna við það, að um allmikla erfiðleika sé að ræða, meiri eða 
minni á þeim svæðum, þar sem farið er fram á i frumvarpinu að gera breyting á presta- 
kallaskipun þeirri, er alþingi 1907 leiddi i lög, þótt minni hluti nefndarinnar geri minna 
úr erfiðleikunum, en meiri hlutinn.

Meginreglan, er virðist hafa nær eingöngu vakað fyrir þinginu 1907 i þessu 
máli, er sú, að bæta kjör prestanna i landinu, án þess að landssjóður þyrfti að leggja 
af mörkum nokkuð er teljandi væri. I þvi skyni gekk greint þing svo langt i sam- 
steypu prestakalla, að það fækkaði þeim um sjö fram yfir það er kirkjumálanefndin hafði 
gert, og má þó vist óhætt telja að hún hafi gert fullmikið að i þessu efni. Þessar sam- 
steypur á samsteypur ofan hafa gerðar verið þvert ofan í óskir og kröfur hlutaðeigandi 
safnaða og héraðsfunda. Með söfnuðina hefir verið farið i þessu máli sem réttlausir 
væri. Þeim hefir verið bylt til alveg eftir geðþótta, verið sviftir réttinum til þess, að 
segja sjálfir til með atkvæði sinu, hvers prests þjónustu þeir vildu hlita.

Og þegar litið er á kostnaðarhliðina, verður sama misréttið upp á teningnum. 
Söfnuðir þeir, er nú eru harðast leiknir, verða að greiða sama gjald fyrir helmingi eða 
2/3 pörtum minni þjónustu en áður, auk þess kostnaðar, sem stafar af þvi, að ná til 
prestsins um miklu lengri veg en áður, þegar um aukaverk er að ræða.

Þessi ráðrikistilhögun af hálfu löggjafarvaldsins hefir haft og mun eftirleiðis hafa 
mjög óheppilegar afleiðingar. Söfnuðirnir fyllast, sem von er, óánægju og gremju, og 
samlíf þeirra við prestinn verður i mörgum tilfellum miklu minna og lakara en æskilegt 
væri. Hér koma þvi til greina hin illu áhrif, er þessi tilhögun hefir á innri hag kirkj- 
unnar og alt kristnihald í landinu. Eu þessa hlið málsins hefði löggjafarvaldið, sem 
æðsta vald einnig i kirkjumálum, átt að lita á, eigi síður en bætur á launakjörum prest- 
anna, þótt vér hins vegar fyllilega könnumst við, að þess hafi og þörf verið.



Að áliti nefhdarinnar, eða meiri hluta hennar að minsta kosti, væri þvi brýn á- 
stæða til að taka til greina, að meira eða minna leyti, breytingar þær á prestakallaskip- 
un, er frv. fer fram á. En með því jafnt meiri sem minni hluti nefndarinnar er hins 
vegar full-ljóst, að slíkar breytingar muni að þessu sinni ekki ná samþykki þingsins, 
hafa nefndarmenn litið svo á, sem það mundi verða að eins til að eyða tíma þingsins 
til ónýtis, að flyija frv. aftur inn í deildina.

Hins vegar lætur meiri hluti nefndarinnar þá von í Ijósi, að stjórnin muni finna 
ástæðu til að taka til greina óskir og kröfur safnaðanna, þar sem þörfin er brýnust, á 
þann hátt, að leggja frumvarp um breytingar á prestakallaskipuninni, þar sem svo stend- 
ur á, fyrir næsta þing. Vonast meiri hlutinn til að sú aðferð mundi afla málinu meira 
fylgis, en hin, að einstakir þingmenn komi eins og nú, sinn með hvert frumvarpið.

Ennfremur vill nefndin öll leggja áherzlu á það, að kirkjustjórnin, meðan lög- 
gjöfin bætir eigi úr skák, fari svo mjög sem unt er eftir vilja og óskum safnaðanna um 
það, hvernig bráðabirgðaprestsþjónustu verði fyrir komið.

Teljum vér það ósamrýmanlegt við nýaukinn kosningarrétt safnaðanna, að leyfa 
þeim ekkert atkvæði um slikt, enda veldur þetta, meðal annars, miklu um það, hve 
óvinsælar margar prestakallasamsteypurnar eru.

Alþingi 6. maí 1909.

Sigurður Gunnarsson, Björn Sigfússon, Sigurður Sigurðsson. 
formaður. skrifari.

Frá minni hlutanum.

Við höfum eigi getað orðið sammála meðnefndarmönnum okkar um ýms atriði 
þessa máls, né heldur um þá niðurstöðu, sem meiri hlutinn hefir komist að, sem sé að 
ætlast til, að stjórnin búi undir breytingar á prestakallalögunum fyrst um sinn. Skoðun 
okkar er i fám orðum sú, að prestakallaskipunin hljóti ætíð, sökum mismunandi stað- 
hátta, að verða svo löguð, að sumir söfnuðir sé miklu ver settir með prestþjónustu en 
aðrir, og prestaköllin ákaflega mismunandi að erfiðleikum. Af þessu fljóti ætið mikil 
óánægja meðal landstnanna á meðan skipunin er valdboðin, en eigi eftir frjálsu sam- 
komulagi safnaðanna. Verði nú rótað við skipun þeirri, sem gerð er með núgildandi 
prestakallalögum, samkvæmt þeiin tillögum sem fyrir liggja, þá fljóti þar af breyting 
víða annarsstaðar, sem setji prestakallaskipunina nokkurnveginn í samt lag og var áður. 
En þá er kipt burt þeim grundvelli, sem launabætur prestanna voru bygðar á fjárhags- 
lega, bæði af milliþinganefnd og þinginu 1907.

Þessu erum við mótfallnir, nema um miklu meiri breytingar væri að ræða á 
skipulagi kirkjunnar og afstöðu hennar gagnvart ríkinu.

Nú er samþykt hér í þinginu þingsályktun, sem skorar á stjórnina að taka til 
íhugunar og rannsóknar aðskilnað rikis og kirkju. Verði framkvæmd á þvi, eru smá 
breytingar á prestakallaskipuninni nú eigi einungis óþarfar, heldur óheppilegar. Og meðal 
annars þess vegna teljum vér ráðlegast að láta prestakallaskipunina standa óhreyíða 
fyrst um sinn.

Pétur Jónsson. Jón Jónsson.


